Ársfrágreiðing 2006
Henda ársfrágreiðingin spennir um tíðarskeiðið frá fyrstu ítøkiligu BitStovuni um eina felags talgilda sporførisskipan 28. oktober 2003 og fram til árslok 2006.

Tey fyrstu stigini
Bitland undanverkætlanin, sum hevði til uppgávu at útgreina møguleikarnar fyri at brúka Føroyar sum eitt land, har tað ber til at royna nýggja tøkni, hevði nakrar Bitstovur (verkstovur) um evnir, sum vórðu hildin at verða áhugaverd í hesum sambandi. Eitt av hesum evnum varð digitalt ketusporføri.
Í innbjóðingini til hesa Bitstovu varð nevnt, at Fiskivinnugransking hevði eina stuðulsskipan til verkætlanir við talgildum sporføri sum endamál.
Ein av niðurstøðunum frá BitStovuni varð, at grundarlag varð fyri breiðum samstarvi um eina digitala sporførisskipan fyri Føroyar. Landsstýrismaðurin í fiskivinnumálum Jacob Vestergaard, gav eisini sín fulla stuðul til at arbeitt bleiv víðari við hesum.
Undankanning

Bitland setti síðani eina undankanning í verk  - við stuðli frá Fiskimálaráðnum og Førleikamennandi stuðli frá oljuvinnuni. Menningarstovuni stuðli verkætlanini væl við at lata Steinbjørn í Dali standa fyri undankanningini. 

Útgangsstøðið í kanningini skuldi í fyrsta lagi verða at fáa til vega ein infrastrukturur til ketusporførisdáta, sambært Tracefish standardinum. Í øðrum lagi skuldi kannast, hvørjir møguleikar eru at brúka “infrastrukturin” til onnur endamál.

Undankanningin bleiv gjørd av Lenu Láadal frá Com-Data, Hans Paula Petersen frá Formula og Thomas Hansen frá Marine-Tech umframt av vinnugranskaranum Oluf Færø, sum burtur av hevur arbeitt við fyrimunum og vansum í digitalum sporføri. Undankanningin vísir, hvørjar telduskipanir og mannagongdir verða brúktar í føroysku fiskivinnuni, tá umræður sporførisupplýsingar, og hvussu ein infrastrukturur kann gerast, soleiðis at sporførisupplýsingarnar kunnu ferðast digitalt millum allar partar. Talan er um allar partar av fiskivinnuni, teirra tænastuveitarar og allar almennar stovnar, sum hava við fiskivinnuna at gera. 
Umframt greiningina setir undankanningin upp nakrar burðardyggar rakstrarloysnir, fíggingar​møguleikar og framtíðar marknaðarstøður. Undankanningin staðfestir stórar fyrimunir fyri føroysku fiskivinnuna, um digitalt ketusporføri verður veruleiki. Tær kontantu útreiðslurnar, brúktar upp á kanningina, vóru kr. 247.004. Umframt hetta er kostnaðurin av arbeiðinum hjá prosjektleiðaranum Steinbjørn í Dali mettur til 150.000 kr. Undan kanningin mælti til at gera arbeiðið í trimum pørtum, soleiðis at ikki bleiv gloypt um ov stóran bita í senn.
Undan kanningin varð liðug á várið 2005 og kom til hesar niðurstøður:

1. Grundarlag er fyri at fara undir at kravfesta eina felags sporførisskipan
2. Arbeiðast skal víðari við at stovna virki ella samtak sum skal eiga og reka skipanina
3. Eigararnir skuldu verða Ráfiskaseljarar, Ráfiskakeyparar og/ella KT feløgini
4. Professionellir íleggjarar skulu verða við fyri at tryggja eina burðardygga loysn
Kravfesting í Bitland umhvørvi
Eftir at undankanningin varð løgd fram, kom samstarv í lag millum Bitland, Fiskimálaráðið, Ráfiskakeyparafelagið og Ráfiskaseljarafelagið, um at gera eina kravfesting til eina digitala sporførisskipan fyri Føroyar sambært tilmælinum í undankanningini. Stýrisbólkur varð settur við hesum umboðum fyri:

Ráfiskaseljarafelagið:  Jóhannus M. Olsen, 
Ráfiskakeyparafelagið: Marita Rasmussen, 
Fiskimálaráðið:  Herálvur Joensen 
Bitland: Ólavur Gregersen. 
Menningarstovan varð eisini við í ætlanini, og varð Steinbjørn í Dali frá Mennignarstovuni settur sum verkætlanarleiðari.
Somuleiðis varð avtala gjørd við Oluf Færø og Hans Blaasvær um at verða tekniskir ráðgevar í kravfestingararbeiðinum.

Kravfrestingararbeiðið byrjaði við at savna saman umboð fyri vinnuna soleiðis, at skipanin kundi gerast við støði í teirra ynskjum. Kravfestingin varð liðugt í november 2005 og boðin út millum føroyskar KT – veitarar. Tvey tilboð komu inn, og stýrisbólkurin tók av tilboðnum frá Atlantstøkni. Sáttmálin bleiv tó ikki undirskrivaður, fyrr enn eftir at felagið varð stovnað í apríl 2006.
Samlaði kostnaðurin av samlaða kravfestingararbeiðinum av fyrsta og øðrum parti, liggur um 730.000 kr. Hetta varð fíggjaður við stuðli úr Fiskivinnugransking á kr. 430.000 og 100.000 kr. í part frá RÁK, RÁS og FISK. Íroknað er kravfesting av fasu 2, sum ikki verður liðug fyrr enn í 2007.
Stovnan av felagnum

Drúgvar samráðingar vóru millum Bitland, Ráfiskaseljarar, Ráfiskakeyparar og Fiskimálaráðið um, hvussu felagið skuldi skipast. Endin varð, at Ráfiskaseljarar og Ráfiskakeyparar samdust um at stovna felagið við hvør sínari helvt av partapeninginum. Fiskimálaráðið gav sín fulla stuðul til felagið, men valdi ikki at verða medeigari. Apport innskotið til partapening er partur av tí arbeiðið, sum er gjørt við undankanning og kravfesting. Hóast talan er um nógv meira, er partapeningurin settur til kr. 500.000. Partaeigarasáttmáli er gjørdur millum partaeigararnar.
Stovningardagurin er 7. mars 2006, og í fyrstu nevndina komu:

Marita Rasmussen forkvinna, 
Jóhannus M. Olsen og 
Steinbjørn í Dali nevndarlimir. 
Steinbjørn í Dali varð settur sum stjóri í felagnum. At byrja við er hann settur í 60% tíð og hevur fingið partvíst farloyvi frá Menningarstovuni (nú SamVit).
Felagið søkti um og fekk innivist í Klekingardeplinum og hevur hetta havt sera stóran týdning fyri felagið. Felagið heldur til í Bitland umhvørvinum í Tórsgøtu 16.

Menning av skipanini
Menningin av skipanini hevur ikki gingið eftir tíðarætlanini. Upprunaliga tíðarætlanin var, at arbeiðið upp á skipanina skuldi byrja 18. apríl 2006 og verða liðugt 29. august 2006. Tá vóru 3 vikur lagdar afturat til summarfrí. Við árslok 2006 varð skipanin ikki heilt liðug. Orsøkirnar til tess eru fleiri. Okkara egnu ivamál um, hvussu ting skulu gerast, hava verið viðvirkandi til seinkingina, men størsta orsøkin til seinkingarnar eru hjá Atlantstøkni. Uppgávan hevur partvíst verið ógvusliga undirmett og harvið hevur ikki nóg mikið av orku verið at loysa uppgávuna.
Implementering

Implementeringin, sum skuldi verða um ársskiftið 2006 og 2007, verður ikki fyrr enn seinni í 2007.
Fígging

Í 2006 hevur P/F Føroya Sporførisskipan fingið henda stuðul:

Fiskivinnugransking
500.000 kr.
Fiskimálaráðið
100.000 kr.
Tilsamans
600.000 kr.
31. desember 2006 varð skipanin komin 63% áleiðis tí fasta tilboðnum sum Atlants Tøkni hevur givið. Tí eru 380 tkr. inntøkuførdar í roknskapinum.
Raksturin av felagnum kostaði samanlagt 401 tkr.
Roknskapurin
Roknskapurin vísir eitt hall á 21 tkr., sum nevndin mælir til verður flutt til næsta ár. Orsøkin til úrslitið er, at nógvur stuðul er latin skipanini, og stuðulin skal inntøkuførast. Ongin fakturi er skrivaður fyri nýtslu av skipanini í 2006. Fyrsti fakturi verður væntandi skrivaður í august 2007.
